
UMS teliti peruntukan AUKU tangani salah guna logo

KOTA KINABALU: Universiti Malaysia Sabah (UMS) akan meneliti peruntukan yang sesuai di bawah Akta
Universiti dan Kolej Universiti (AUKU) bagi mengambil tindakan terhadap mana-mana pihak yang
menyalahguna logo UMS, termasuk pelajar universiti itu sendiri.

Naib Canselor, Prof Datuk Dr Kasim Mansor, berkata pihaknya tidak boleh berdiam diri terhadap
perbuatan itu kerana mencemar imej universiti, lebih-lebih lagi apabila logo dan nama UMS disalah guna
untuk menganjurkan aktiviti bermotif politik atau bertentangan dengan peranan universiti itu.

"UMS sangat memandang serius mengenai salah guna logo universiti ini. UMS adalah satu institusi yang
kalau boleh kita tidak mahu terbabit dalam apa-apa isu sensitif yang boleh memberi impak negatif

kepada masyarakat keseluruhannya.

"Jadi, salah guna logo UMS ini adalah satu kesalahan kerana UMS adalah satu gedung ilmu yang tidak

terbabit dengan apa-apa kepartian politik.

"Tapi, ada yang cuba mengaitkan UMS dengan isu-isu politik sedangkan UMS ini adalah satu institusi
pendidikan dan pusat kecemerlangan,” katanya ditemui semalam.

Kasim ditanya mengenai perkembangan kes penyalahgunaan logo UMS susulan kenyataan mengenai
perkara itu yang dikeluarkan universiti berkenaan, baru-baru ini.

Salah guna logo itu dikaitkan dengan sebuah entiti disertai pelajar universiti berkenaan yang
menggunakan nama UMS tanpa kelulusan dalam aktiviti dijalankan mereka di luar kampus.

Beliau berkata pelajar yang menyalah guna logo UMS dan membawa isu yang memberi persepsi negatif
terhadap universiti dalam kalangan masyarakat adalah satu kesalahan.



